
Na osnovu člana 16. stav (1) Zakona o Vladi Zeničko-dobojskog kantona („Službene
novine Zeničko-dobojskog kantona“- Prečišćeni tekst, broj: 7/10 i 3/23), člana 54. stav (2)
tačka 2) i člana 147. Zakona o organizaciji organa uprave u Federaciji Bosne i Hercegovine
(„Službene novine Federacije BiH“, broj 35/05) na prijedlog premijera Zeničko-dobojskog
kantona, Vlada Zeničko-dobojskog kantona, na 61. sjednici, održanoj 13.12.2024. godine,
donosi

UREDBU
O OSNIVANJU UREDA ZA JAVNE NABAVKE

DIO PRVI - OPĆE ODREDBE

Član 1.
(Predmet)

Ovom Uredbom osniva se Ured za javne nabavke Zeničko-dobojskog kantona (u daljem
tekstu: Ured) i utvrđuje nadležnost, unutrašnja organizacija i uređuju druga pitanja od
značajna za rad Ureda.

Član 2.
(Značenje izraza)

(1) Izrazi koji se koriste u ovoj Uredbi imaju značenje prema posebnim propisima kojima se
uređuje budžet i javne nabavke, osim ako nije drugačije propisano ovom Uredbom.

(2) Gramatička terminologija korištenja muškog i ženskog roda za pojmove u ovoj Uredbi
uključuje oba roda.

DIO DRUGI- NADLEŽNOST UREDA

Član 3.
(Nadležnost)

(1) Ured ima nadležnost da obavlja poslove javnih nabavki za budžetskog korisnika kao
centralni nabavni organ i kao stručno savjetodavni organ.

(2) Ured je nadležan da kao centralni nabavni organ:

a) predlaže Vladi Zeničko-dobojskog kantona (u daljem tekstu: Vlada Kantona) listu
ugovornih organa kao i izmjenu i/ili dopunu iste, za koje Ured kao centralni nabavni
organ provodi postupak nabavke,

b) predlaže Vladi Kantona listu predmeta nabavke kao i izmjenu i/ili dopunu liste
predmeta nabavki koji se nabavljaju putem centralnog nabavnog organa,

c) utvrđuje dinamiku pokretanja postupaka javne nabavke, definiše rokove za iskazivanje
potreba, prikuplja i objedinjuje iskazane potrebe za nabavku putem informacionog
sistema za centralizovane nabavke (u daljem tekstu: ISCN),

d) određuje vrstu postupka javne nabavke na osnovu iskazanih potreba,

e) priprema tendersku dokumentaciju i ostalu potrebnu dokumentaciju,

f) provodi prethodnu provjeru tržišta,

g) provodi postupak javne nabavke,



h) potpisuje ugovor, odnosno okvirni sporazum na ukupnu vrijednost centralizovane
nabavke, sa pripadajućim vrijednostima za ugovorne organe za koje provodi postupak,

i) analizira podatke iz ISCN,

j) analizira efekte o centralizovanim nabavkama i

k) obavlja sve druge poslove kao centralni nabavni organ utvrđeni zakonom i
podzakonskim propisima iz oblasti javnih nabavki.

Član 4.
(Nadležnost Ureda kao stručno savjetodavnog organa)

(1) Ured ima nadležnost kao stručno savjetodavni organ da obavlja pomoćne poslove javnih
nabavki za budžetskog korisnika, koji ne spadaju u centralizovanu nabavku, i to da:

a) izradi prijedlog odluke o pokretanju postupka javne nabavke,
b) izradi prijedlog rješenja o imenovanju komisije za nabavke,
c) izradi prijedlog tenderske dokumentacije za nabavke, na osnovu dobijenih podataka od

budžetskog korisnika,
d) pruži savjetovanje u provođenju postupka javne nabavke,
e) provodi i izvršava zakon i podzakonske propise koji uređuju oblast javnih nabavki,
f) utvrdi stanje u oblasti javnih nabavki,
g) pripremi i poduzme odgovarajuće mjere i radnje radi kvalitetnijeg obavljanja poslova

iz oblasti javnih nabavki, 
h) utvrdi unutrašnja pravila i procedure za provođenje nabavki i zaključenog ugovora,

odnosno okvirnog sporazuma,
i) uspostavi i upravlja internim informacionim sistemom za planiranje i provođenje

nabavki te praćenje izvršenja ugovora i okvirnog sporazuma,
j) uspostavi i vodi bazu podataka o nabavkama,
k) provodi zajedničku nabavku u skladu sa propisima o javnim nabavkama,
l) predlaže mjere prema Vladi Kantona za poboljšanje sistema javnih nabavki,
m) sarađuje i koordinira sa budžetskim korisnicima,
n) obavlja ostale poslove koji po svojoj prirodi spadaju u djelokrug poslova Ureda.

(2) Vlada Kantona na prijedlog Ureda posebnom odlukom utvrđuje u kojim postupcima i
predmetima javnih nabavki Ured obavlja poslove iz stava (1) ovog člana.

DIO TREĆI- UNUTRAŠNJA ORGANIZACIJA

Član 5.
(Osnivanje Ureda)

(1) Puni naziv ureda je Ured za javne nabavke Zeničko-dobojskog kantona.
(2) Skraćeni naziv ureda je Ured za javne nabavke.
(3) Ured je samostalna stručna služba Vlade Kantona koji obavlja poslove u okviru utvrđene

nadležnosti.
(4) Sjedište Ureda je u Zenici.

Član 6.
(Postavljenje i razrješenje rukovodioca)

(1) Radom Ureda rukovodi sekretar.
(2) Sekretara Ureda postavlja i razrješava Vlada Kantona, u skladu sa zakonom kojim se

uređuje državna služba u Federaciji Bosne i Hercegovine.



(3) Sekretar za svoj rad i rad Ureda odgovara Vladi Kantona, a u pogledu rukovođenja ima
prava i dužnosti rukovodioca samostalne kantonalne uprave.

(4) U slučaju odsutnosti ili spriječenosti za rad sekretara Ureda, zamjenjuje ga državni
službenik kojeg ovlasti sekretar.

(5) Izuzetno do stava (4) ovog člana, premijer Kantona može u svako vrijeme, zbog
odsutnosti ili spriječenosti za rad sekretara, dati ovlaštenje za obavljanje poslova
sekretara, iz reda rukovodećih državnih službenika Kantona.

Član 7.
(Pravilnik o unutrašnjoj organizaciji i sredstva za rad)

(1) Unutrašnja organizacija i sistematizacija radnih mjesta Ureda utvrđuje se pravilnikom o
unutrašnjoj organizaciji, koji donosi sekretar uz saglasnost Vlade Kantona.

(2) Ured ima osigurane kadrovske, tehničke i finansijske resurse.
(3) Sredstva za rad Ureda osigurana su u budžetu Kantona.

DIO ČETVRTI- UGOVORNI ORGANI I PREDMET CENTRALIZOVANE
NABAVKE

Član 8.
(Ugovorni organi za centralizovanu nabavku)

(1) Vlada Kantona će u roku od 90 dana od stupanja na snagu ove Uredbe, na prijedlog
Ureda donijeti posebnu odluku kojom će utvrditi listu ugovornih organa za koje Ured
provodi centralizovanu nabavku.

(2) Dopunu i/ili izmjenu liste ugovornih organa iz stava (1) ovog člana, na prijedlog Ureda
donosi Vlada Kantona.

Član 9.
(Predmet centralizovane nabavke)

(1) Vlada Kantona, na prijedlog Ureda, posebnom odlukom utvrđuje listu predmeta nabavke
koji se provode putem Ureda kao centralnog nabavnog organa.

(2) Dopunu i/ili izmjenu liste predmeta nabavke iz stava (1) ovog člana, na prijedlog Ureda
donosi Vlada Kantona.

Član 10.
(Obaveze ugovornog organa)

(1) Ugovorni organi iz člana 8. ove Uredbe obavezni su provoditi centralizovane nabavke
preko Ureda i koristiti ISCN u skladu sa obavezama i zadacima propisani zakonom i
podzakonskim propisima iz oblasti javnih nabavki.

(2) Ugovorni organ je dužan sarađivati s Uredom i postupati u skladu sa aktima Ureda.
(3) Ugovorni organ i Ured putem digitalne komunikacije ostvaruju međusobnu

komunikaciju i saradnju, ako nije drugačije izričito propisano posebnim propisima.



DIO PETI- IZVJEŠTAVANJE I OVLAŠTENJE ZA PODZAKONSKE AKTE

Član 11.
(Izvještavanje)

Ured je obavezan najmenje jednom godišnje ili na zahtjev Vlade Kantona dostaviti izvještaj o 
radu kao i informaciju o javnim nabavkama.

Član 12.
(Ovlaštenje za donošenje propisa)

(1) Ured ima ovlaštenje da donese podzakonske akte uz saglasnost Vlade Kantona, a kojima
se uređuje organizacija, način rada i postupanje budžetskog korisnika u procesu
obavljanja poslova javnih nabavki i način izvršavanja okvirnog sporazuma i ugovora
sklopljenog na osnovu provedenog postupka javne nabavke, kao i druga pitanja koja su
od značaja za uspostavljanje i funkcionisanje ovakvog sistema provođenja javne
nabavke.

(2) Podzakonske akte iz stava (1) ovog člana obvezni su primjenjivati i poštovati svi
budžetski korisnici na koje se primjenjuje ova Uredba.

DIO ŠESTI – PRIJELAZNE I ZAVRŠNE ODREDBE

Član 13.
(Imenovanja na kraći period i korištenje pečata)

(1) Vlada Kantona će na prijedlog premijera Kantona, u roku od 30 dana nakon stupanja na
snagu ove Uredbe, imenovati sekretara po ovlaštenju iz reda rukovodećih državnih
službenika, do postavljenja sekretara.

(2) U roku iz stava (1) ovog člana, Vlada Kantona će na prijedlog premijera Kantona,
posebnim rješenjem utvrditi organ uprave ili službu koja će obavljati administrativno
tehničke poslove za Ured do obezbjeđivanja materijalnih i tehničkih kapaciteta Ureda, te
imenovati komisiju kao pomoćno radno tijelo sekretaru po ovlaštenju, čiji zadaci i
naknada se također utvrđuju rješenjem.

(3) Sekretar iz stava (1) ovog člana može uz saglasnost Vlade Kantona osnovati komisiju za
izvršavanje nadležnosti i obavljanje poslova Ureda ili angažovati radnika koji je
zaposlen kod budžetskog korisnika da privremeno obavlja poslove drugog radnog mjesta
u Uredu.

(4) Zadaci i poslovi lica iz stava (3) ovog člana se obavaljaju u toku radnog vremena, a
prava, obaveze i naknada za rad se utvrđuju rješenjem sekretara po ovlaštenju.

(5) Do izrade pečata Ureda, koristi se pečat Ureda premijera Kantona.

Član 14.
(Preuzimanje zaposlenika)

(1) U roku od 30 dana od dana donošenja Pravilnika o unutrašnjoj organizaciji Ured
sporazumno preuzima i raspoređuje zatečene državne službenike i namještenike Službe
za zajedničke poslove Zeničko-dobojskog kantona koji obavljaju poslove javnih
nabavki.



(2) Ured može sporazumno preuzeti državne službenike i namještenike i iz drugih organa,
uprava, upravnih organizacija i službi koji rade na poslovima javnih nabavki.

(3) Preuzimanje državnih službenika i namještenika iz ovog člana vrši se u skladu sa
zakonom kojim se uređuje državna služba u Federaciji Bosne i Hercegovine.

Član 15.
(Okončanje postupka)

Postupci javne nabavke pokrenuti prije stupanja na snagu ove Uredbe završit će se prema
odredbama propisa koji su bili na snazi u vrijeme pokretanja postupka javne nabavke.

Član 16.
(Stavljanje van snage)

Stupanjem na snagu odluke iz člana 8. stav (1) ove Uredbe, prestaje da važi Odluka o
provođenju postupaka javnih nabavki za potrebe Zeničko-dobojskog kantona („Službene
novine Zeničko-dobojskog kantona“, broj: 7/15, 10/15 i 15/18).

Član 17.
(Stupanje na snagu)

Ova Uredba stupa na snagu osmog dana od dana objavljivanja u „Službenim novinama
Zeničko-dobojskog kantona“.

Broj: 02-02-20724/24
Datum, 13.12.2024. godine
Zenica

DOSTAVLJENO:
1x Premijer Zeničko-dobojskog Kantona,
1x Svim ministarstvima i drugim tijelima Zeničko-
     dobojskog kantona,
1x „Službene novine Zeničko-dobojskog kantona“,
1x a/a.

PREMIJER

Nezir Pivić




